
 
ATSIORNEQARSIMASOQ 

 

 

  

 

 

     

 

Piginnittut isumaqatigiissutaat 
 

 

Kalaallit Airports International A/S pillugu 

 

  



 
ATSIORNEQARSIMASOQ 

 

Qupperneq 2/15 

Piginnittut isumaqatigiissutaat (“Piginnittut isumaqatigiissutaat”) manna ulloq 6. marts 2019  

(1) Kalaallit Airports Holding A/S-ip, CVR-nr. 12859724, Imaneq 33, 5. sal, 3900 Nuuk 

(“KAIR”); aamma 

(2) Danskit Naalagaaffiata (”Naalagaaffik”) 

akornanni isumaqatigiissutigineqarpoq. 

(KAIR-imut aamma Naalagaaffimmut tunngatillugu tulliuttuni ataasiakkaarlugit “Illuatungiusoq” 

aammalu ataatsimoortillugit “Illuatungeriit”) innersuussutigineqarpoq 

Kalaallit Airports International A/S-imi, CVR-nummer 40419953 (tulliuttuni taagorneqartoq 

"Ingerlatseqatigiiffik") Illuatungeriit aktiaatinik piginninnerannut tunngatillugu. 

1. NASSUIAATIT 

1.1 ”Akisussaasutut taarsigassarsiarititat” isumaqarpoq akisussaasutut taarsigassarsiat MDKK 

94,3-inik annertussuseqartut, Ingerlatseqatigiiffiup pilersinneqarneranut aammalu 

aningaasanngortitsivigineqarneranut atatillugu Namminersorlutik Oqartussanit 

Ingerlatseqatigiiffimmut taarsigassarsiaritinneqartut. 

1.2 ”Aalajangiisuusumik sunniuteqarneq” isumaqarpoq (toqqaannartumik imaluunniit 

toqqaannanngitsumik) (i) inatsisitigut immikkoortortami ataatsimi aningaasaatinik imaluunniit 

taasisinnaanernik 50 %-it sinnerlugit pigisaqarneq, (ii) inatsisitigut immikkoortortami 

ataatsimi aqutsisuni qitiusuni ilaasortaasunik toqqaasinnaatitaaneq imaluunniit 

tunuartitsisinnaatitaaneq aamma /imaluunniit (iii) allatut (ilanngullugu, kisianni 

taannaannaanngitsoq, piginnaatinneqarluni imaluunniit isumaqatigiissuteqarluni) inatsisitigut 

inuup aningaasaqarnermut imaluunniit niuernermi ingerlatsinermut tunngasuni 

aalajangiisuusumik sunniuteqarnermik atuisinnaatitaaneq. 

1.3 ”Alla avataaneersoq neqerooruteqartoq” immikkoortoq 13.2.2-imi allassimasutut 

isumaqarpoq. 

1.4 ”Deadlock” immikkoortoq 18.1-imi allassimasutut isumaqarpoq. 

1.5 ”Aningaasalersuineq” isumaqarpoq Naalagaaffiup nammineq aningaasaatinut aallarniutitut 

akiliutai aamma Aningaasaliinissamut isumaqatigiissummi nassuiarneqartutut 

Ingerlatseqatigiiffimmi aningaasalersuineq allatut iluseqartoq (ilanngullugu 

Ingerlatseqatigiiffiup akiitsuisa ilaannut qularnaveeqqusiineq). 

1.6 ”Aningaasaliinissamut isumaqatigiissut” isumaqarpoq Ingerlatseqatigiiffik pillugu 

aningaasalersuinissaq pillugu Killissaliussanut isumaqatigiissut 6. marts 2019-imeersoq, 

Naalagaaffiup aamma KAIR-ip akornanni isumaqatigiissutigineqartoq. 

1.7 ”Ingerlatseqatigiiffik suliffissuarmut atasoq” Illuatungiusumut tunngatillugu isumaqarpoq 

ingerlatseqatigiiffik, (i) Illuatungiusup Nakkutigisaa, imaluunniit (ii) Illuatungiusup pineqartup 

(inuup imaluunniit pisinnaatitaallunilu pisussaatitaasup) Nakkutiginninnerata ataaniittoq. 

1.8 ”Nakkutiginninneq” piumasaqaatit makkua naammassineqarsimappata atuutissaaq: 

(toqqaannartumik imaluunniit toqqaannanngitsumik) (i) inatsisitigut immikkoortortami 

aningaasaatinik aamma taasisinnaatitaanernik 50 %-it sinnerlugit pigisaqarneq aamma (ii) 

inatsisitigut immikkoortortami aqutsisuni qitiusuni ilaasortaasunik amerlanerussuteqartunik 

toqqaasinnaatitaaneq imaluunniit tunuartitsisinnaatitaaneq aamma  (iii)  allat avataaniittut 

allatut iliorluni (ilanngullugu, kisianni taannaannaanngitsoq, piginnaatinneqarluni imaluunniit 

isumaqatigiissuteqarluni) pisinnaatitaasup pisussaatitaasullu aningaasaqarnermut imaluunniit 

niuernermi ingerlatsinermut tunngasuni aalajangiisuusumik sunniuteqarneranik 

atuisinnaatitaanngitsut. 

1.9 “Mittarfiit” immikkoortoq 2.2-imi allassimasutut isumaqarpoq. 

1.10 ”Ingerlatseqatigiiffiit piginneqataaffigineqartut” immikkoortoq 16.1-imi allassimasutut 

isumaqarpoq. 

1.11 ”Sumiginnaanermi peqqusissuteqarneq” immikkoortoq 17.1-imi allassimasutut 

isumaqarpoq. 

1.12 ”Qanigisaasut” akiliisinnaajunnaarnernut inatsimmi § 2 naapertorlugu Kalaallit Nunaanni 

atuunneratut isumaqarpoq, takuuk kunngip peqqussutaa A 983, 16. december 1997-imeersoq, 

tamatuma kingorna allannguuteqartartoq.  

1.13 ”Pisortani Immikkoortortaq” isumaqarpoq pisortani oqartussaq, aktiaatileqatigiiffik 

naalagaaffimmit imaluunniit Namminersorlutik Oqartussanit pigineqartoq, pisortat 

suliffeqarfiat namminersortoq, sullissivik imaluunniit alla sunaluunniit pisinnaatitaallunilu 

pisussaatitaasoq naalagaaffimmit imaluunniit Namminersorlutik Oqartussanit 

aningaasalersorneqarluni imminut pigisoq, immikkoortortaq imaluunniit sullissivik 

Naalagaaffimmit imaluunniit Namminersorlutik Oqartussanit Nakkutigineqartoq. 

1.14 ”Politikkikkut isumaqatigiissut” isumaqarpoq Mittarfiit aningaasalersorneqarnissaat pillugu 

politikkikkut isumaqatigiissut Danmarkimi naalakkersuisut aamma Naalakkersuisut akornanni 

ulloq 10. september 2018 isumaqatigiissutigineqartoq. 

1.15 ”Namminersorlutik Oqartussat” isumaqarpoq Namminersorlutik Oqartussat. 

1.16 ”Namminersorlutik Oqartussat Aningaasalersuinerat”, isumaqarpoq Namminersorlutik 

Oqartussat Ingerlatseqatigiiffimmi nammineq aningaasaatinut aallarniutitut akiliutaat MDKK 

1.400 aamma Akisussaasutut taarsigassarsiarititat. 

1.17 ”Illuatungiusoq tunisisoq” immikkoortoq 13.2.2-imi allassimasutut isumaqarpoq 

2. AALLAQQAASIUT AAMMA TUNNGAVIUSOQ 

2.1 Kalaallit Nunaanni attaveqaqatigiinnerup pitsanngorsarneqarnissaa nutarterneqarnissaalu 

aammalu inuussutissarsiornerup ineriartortinneqarnerata nukittorsarneqarnissaa siunertaralugit 

Kalaallit Nunaanni mittarfinnik arlalinnik sanaartornissaq pillugu Inatsisartut 2015-imi 

ukiaanerani tunngaviusumik aalajangerput. Naalakkersuisut Nuummi, Ilulissani aamma 

Qaqortumi mittarfinni nutaanik pingasunik sanaartornermik ingerlatsinermillu 

isumaginnittussatut KAIR 2016-imi pilersippaat. KAIR 100 %-imi Namminersorlutik 

Oqartussanit pigineqarpoq.  

2.2 Nuummi aamma Ilulissani mittarfiliassanut suliassani danskit suleqataanissaat pillugu kiisalu 

Kalaallit Nunaata aamma Danmarkip akornanni inuussutissarsiornermi suleqatigiinnerup 

nukittorsarneqarnissaa pillugit Danmarkimi naalakkersuisut aamma Naalakkersuisut ulloq 10. 

september 2018 Politikkikkut isumaqatigiissuteqarput.  

2.3 Naalakkersuisut peqatigalugit suliassat Kalaallit Nunaata ineriartortinneqarneranut 

annertuumik pingaaruteqarsinnaasut pillugit suleqatigiinnissamik danskit naalakkersuisuisa 

tunngaviusumik kissaateqarnera, Politikkikkut isumaqatigiissuteqarnermut tunngaviuvoq. 

Aammattaaq Naalagaaffiup naalagaaffeqatigiinnermut kiisalu Kalaallit Nunaanni 

attaveqaqatigiinnermi nutarterinissamut aamma ajornartoorfeqarnerup pitsanngorsarnissaanut 

tapersiinissamik kissaateqarneranut, isumaqatigiissut takussutissaavoq. 

2.4 Politikkikkut isumaqatigiissummut naapertuuttumik mittarfiit i Nuummi aamma Ilulissani 

mittarfiit (”Mittarfiit”) aningaasalersorneqarnerannut Naalagaaffik peqataavoq.  

2.5 Ingerlatseqatigiiffiup taakkunani sanaartorneq, aningaasalersuineq aamma ingerlatsineq 

isumagissavaa. Piginnittut isumaqatigiissutaat taanna Naalagaaffiup Ingerlatseqatigiiffimmi 

Aningaasalersuinermut pissarsititsinissaanut ilaatillugu aammalu piumasaqaatitut, 

isumaqatigiissutigineqarpoq. Qaqortumi mittarfimmi sanaartorneq, aningaasalersuineq aamma 

ingerlatsineq Ingerlatseqatigiiffiup suliaqarnerani (toqqaannartumik imaluunniit 

toqqaannanngitsumik) ilaatinneqanngilaq. 

2.6 Namminersorlutik Oqartussat KAIR-imi aktiaatinik 100 %-imik piginnittutut Piginnittut 

isumaqatigiissutaat akueraat aammalu piginnaatitaaffimminik (toqqaannartumik aamma 

toqqaannanngitsumik) atuinissamik pisussaaffeqalerpoq aamma Piginnittut 

isumaqatigiissutaanni aalajangersakkanut naapertuuttumik Ingerlatseqatigiiffimmut 

tunngatillugu pisussaaffini (toqqaannartumik aamma toqqaannanngitsumik) 

nakkutigissallugit. 

2.7 Naalagaaffik piginnaatitaaffimminik (toqqaannartumik aamma toqqaannanngitsumik) 

atuinissamik pisussaaffeqalerpoq aamma Piginnittut isumaqatigiissutaanni aalajangersakkanut 

naapertuuttumik Ingerlatseqatigiiffimmut tunngatillugu pisussaaffini (toqqaannartumik 

aamma toqqaannanngitsumik) nakkutigissallugit. 

3. PIGINNITTUT ISUMAQATIGIISSUTAATA ATUUFFISSAA  

3.1 Pigginnittut isumaqatigiissutaat Illuatungeriit Ingerlatseqatigiiffimmi aktiaatilittut iluminni 

pissutsinik pingaarnertigut maleruagassiisuuvoq. Piginnittut isumaqatigiissutaat Illuatungeriit 

akornanni pissutsini Ingerlatseqatigiiffiup malittarisassaannit salliussaaq. 

3.2 Piginnittut isumaqatigiissutaanni pineqarput aammalu maleruagassiivigineqarlutik 

Illuatungeriit piffissap ingerlanerani piginnittuuffigisaanni aktiaatinik tamaginnik (aamma 

aktiaatinut sakkussanik) piginnittuuneq, ilanngullugit aamma aktiaatit annertunerusut, 

Illuatungiusup Piginnittut isumaqatigiissutaata matuma isumaqatigiissutigineqareernerata 

kingorna pisinikkut, aktiaatinik tunniussinermi imaluunniit aningaasaateqarfimmi aktiaatinik 

tunineqarnikkut pissarsiarineqartut.  

3.3 Kingusinnerusukkut toqqaannartumik aamma toqqaannanngitsumik Ingerlatseqatigiiffimmit 

pigineqartumik ingerlatseqatigiiffimmik immikkoortortamik pilersitsisoqassagaluarpat, 

Piginnittut isumaqatigiissutaanni tunngaviusut aamma Illuatungeriit ingerlatseqatigiiffinnut 

immikkoortortaqarfiusunik taamaattunik ingerlatsineranni, pisariaqartunik naleqqussarlugit, 

aamma atorneqassapput.  

4. PIGINNITTUUNERUP INGERLANNEQARNERA 

4.1 Illuatungeriit isumaqatigiissutigaat, Ingerlatseqatigiiffimmik piginnittuuneq politikkikkut 

aningaasaliisartunut attuumassuteqanngitsumik ingerlatsinissamut tunngaviusoq sissuerlugu, 

ingerlanneqassasoq. Ingerlatseqatigiiffimmik piginnittuuneq eqeersimaartumik 

ingerlanneqassaaq, kisianni peqatigisaanik Mittarfinnik sanaartornerup aamma ingerlatsinerup 

aningaasalersorneqarnissaanut Namminersorlutik Oqartussat Aningaasalersuinerannut aamma 

Naalagaaffiup tungaaniit Aningaasalersuinermut siunertaasoq eqqarsaatigalugu, 

ingerlanneqassalluni.  

4.2 Ataatsimeersuarnermi aammalu Ingerlatseqatigiiffiup siulersuisuini ilaasortassanik 

toqqaasarnikkut taamaallaat piginnittuunertik ingerlatissallugu, Illuatungeriit taamaalillutik 

aallaaviatigut piareersimaffigaat aammalu Ingerlatseqatigiiffiup ingerlataasa 

ineriartortinneqarnerannut ingerlanneqarneranullu tunngatillugu Ingerlatseqatigiiffiup 

aqutsisuisa aalajangiisinnaatitaanerat ataqqissallugu. 

4.3 Illuatungeriit Piginnittut isumaqatigiissutaannut naapertuuttumik Ingerlatseqatigiiffimmi 

aktiaatilittut pisinnaatitaaffitik pisussaaffitillu ingerlatissavaat. Illuatungeriit aammattaaq 

Piginnittut isumaqatigiissutaanni aalajangersakkat Ingerlatseqatigiiffiup tungaaniit 

malinneqarnissaat qulakkeerniarlugu, Ingerlatseqatigiiffimmi sunniuteqarnertik atussavaat, 

ilanngullugu Piginnittut isumaqatigiissutaat pillugu siulersuisunut ilaasortanut 

Illuatungeriinnit toqqagaasunut ilisimatitsissuteqarnikkut. 

4.4 Piginnittut isumaqatigiissutaannut matumunnga immaqalu tassani kingusinnerusukkut 

allannguutaasunut Ingerlatseqatigiiffimmi siulersuisut paasitinneqassapput. 

5. INGERLATSEQATIGIIFFIUP ANINGAASAATAI 

5.1 Ingerlatseqatigiiffiup aktiaatinit aningaasaatai Aningaasaliinissamut isumaqatigiissut 

naapertorlugu Naalagaaffiup Ingerlatseqatigiiffimmi aningaasaleereernerata kingunitsianngua 

DKK 7.500.000-inik annertussuseqarput DKK 1-nut aktiaatinut agguarsimallutik, 

Illuatungeriit akornanni imatut agguataarneqarlutik: 

Aktiaatilik  Piginneqataassut Aktiaatit pigineqartut 

aalajangersimasut 

KAIR 66,67 % Aalajangersimasoq DKK 

5.000.000 

Naalagaaffik 33,33 % Aalajangersimasoq DKK 

2.500.000 

Katillugit  100 % Aalajangersimasoq DKK 

7.500.000 

 

5.2 Illuatungeriit isumaqatigiipput Aningaasalersuineq aamma Namminersorlutik Oqartussat 

Aningaasalersuinerat, Mittarfiit saniatigut suliassanut allanut sanaartornermut, 

aningaasalersuinermut imaluunniit ingerlatsinermut atoqqusaanngitsut (toqqaannartumik 

imaluunniit toqqaannanngitsumik). 

5.3 Aningaasaliinissamut isumaqatigiissummi Illuatungeriit Namminersorlutik Oqartussat 

Aningaasalersuinerannit aamma Aningaasalersuinermit tapersiissutissatut 

isumaqatigiissutigisaannut piffissamut killiliussatut missingersorneqartut 

aalajangersarneqarput, taamaalilluni Ingerlatseqatigiiffik immikkoortoq 5.1.-imi 

allassimasutut annertussusilimmik piginneqataaffigineqarluni pigineqaannassalluni. 

5.4 Illuatungeriit, Aningaasaliinissamut isumaqatigiissummi allassimasut eqqaassanngikkaanni, 

Ingerlatseqatigiiffimmi aningaasaatinut annertunerusumik akiliuteqarnissamut imaluunniit 

qularnaveeqqusiiumalluni akuersinissamik imaluunniit allatut Ingerlatseqatigiiffiup 

pisussaaffiisa naammassineqarnissaannik qulakkeerinissamut, pisussaaffeqanngillat. 

6. SIULERSUISUT 

6.1 Siulersuisut katitigaanerat 

6.1.1 Ingerlatseqatigiiffiup siulersuisuni ilaasortat ataatsimeersuarnermi qinigaasut kiisalu ilaasortat 

sulisunit toqqagaasut 5 – 7-inik amerlassuseqarput. Siulersuisut Ingerlatseqatigiiffiup 

pilersinneqarnerani tassaassapput ilaasortat ataatsimeersuarnermi qinigaasut 6-it, 

Ingerlatseqatigiiffiup nalinginnaasumik ataatsimeersuarnerani ukioq ataasiakkaarlugu 

qinerneqartut. Qinerneqaqqittoqarsinnaavoq aammalu Illuatungeriit isumaqatigiipput, 

siulersuisut sulineranni ingerlaavartitsinissaq sapinngisamik anguniarneqassasoq. 

6.1.2 Ataatsimeersuarnermi qinersinissamut KAIR siulersuisuni ilaasortassanik 4-inik 

inassuteqassaaq aamma Naalagaaffik siulersuisunut ilaasortassanik 2-inik inassuteqassaaq. 

Ingerlatseqatigiiffimmi piginnittut piginnittuunerannut tunngasut allanngorpata imaluunniit 

siulersuisunut ilaasortat ataatsimeersuarnermi qinerneqartut amerlassusaat allanngorpat, 

Illuatungeriit allamik isumaqatigiissuteqannginnerani, tamarmik immikkut 

Ingerlatseqatigiiffimmi siulersuisunut ilaasortassanik, Illuatungiusup Ingerlatseqatigiiffimmi 

piginneqataassutaa kisitsimmut iluitsumut qaninnermut iluarsillugu annertussusilimmut 

naapertuuttumik amerlassusilinnik inassuteqassapput.  

6.1.3 Illuatungiusoq sukkulluunniit piumasaqarsinnaavoq siulersuisunut ilaasortaq Illuatungiusumit 

pineqartumit inassutigineqartoq, siulersuisunut ilaasortamik taassuminnga 

inassutigineqartumik allamik taarserneqassasoq, tamannalu ataatsimeersuarnermi 

aalajangiinikkut pissaaq.  

6.1.4 Illuatungeriit siunertaraat, siulersuisunik ataatsimoorlutik Ingerlatseqatigiiffimmi taassumalu 

ingerlataanni sunniuteqarluartumik aqutsinissamut pisariaqartunik piginnaasaqartunik 

toqqaanissaq, aammalu siulersuisuni naleqquttumik ingerlaavartitsisoqarnissaa.  

6.1.5 Siulersuisut siulittaasuat ilaasortat, Naalagaaffimmit sioqqutsisumik akuersisoqareerneratigut, 

KAIR-imit toqqarneqartut akornanni toqqarneqassaaq.  

6.1.6 Siulersuisunut qinersisoqartussaalluni ataatsimeersuarnissap ullua pilersaarutigineqartoq 

sioqqullugu, inuit sorliit Ingerlatseqatigiiffiup siulersuisuinut inassutiginerlugit, Illuatungeriit 

imminnut ilisimatittarnissaq siunertaraat. Tamatumani siunertaavoq Illuatungeriit 

immikkoortoq 6.1.4-imi nassuiarneqartutut siunertaqarnerannut tunngavissiinissaq. 

Illuatungeriit inunnik Illuatungiusup aappaata inassutigisaannik taasinissamik 

pisussaaffeqarput. 

6.1.7 Siulersuisuni ilaasortaq qinigaasoq aalajangiinernut pingaaruteqartunut Piginnittut 

isumaqatigiissutaannut matumunnga naapertuutinngitsunut taasisimappat, imaluunniit 

arlaleriarlutik tunngavissaqanngitsumik siulersuisut ataatsimiinneranni peqataasanngippat, 

Illuatungiusup aappaanit piumasaqaateqarneq malillugu, Illuatungiusoq toqqaasoq 

siulersuisunut ilaasortap pineqartup taarsernissaanik, pisussaaffeqarpoq. 

6.2 Siulersuisut sulinerat 

6.2.1 Siulersuisut aalajangiisinnaassuseqarput (i) ilaasortat affai sinnerlugit aamma (ii) 

siulersuisunut ilaasortat Illuatungiusunit tamaginnit inassutigineqartut najuuppata imaluunniit 

inatsisit malillugit aallartitaqarpata. Immikkoortoq (ii)-ip naammassineqarsimannginnerata 

malitsigisaanik siulersuisut aalajangiisinnaassuseqanngippata, siulersuisunut siulittaasoq 

minnerpaamik ullut 5-it sioqqullugit ilimasaaraluni siulersuisut nutaamik 

ataatsimiinnissaannut aggersaanissamut pisinnaatitaavoq. Aggersaaneq siulersuisunut 

ilaasortanut tamaginnut e-mail-ikkut pissaaq, ataatsimiinnermut ullormut oqaluuserisassat 

allassimassallutik aammalu siulersuisunut ilaasortat oqarasuaatikkut peqataanissamut 

periarfissinneqassallutik. Immikkoortoq (i) naammassineqarsimappat,  immikkoortoq (ii) 

ataatsimiinnermi tassani naammassineqarsimanngikkaluartoq, nutaamik siulersuisuni 

ataatsimiinnermi tassani ullormut oqaluuserisassat naapertorlugit siulersuisut 

aalajangiisinnaassuseqassapput. 

Ingerlatseqatigiiffiup suliaqarnera pillugu aalajangiinerit Ingerlatseqatigiiffimmi siulersuisuni 

pisariitsumik amerlanerussuteqarluni aalajangiiffigineqassapput. 

6.2.2 Taamaattoq matuma siuliani allassimasut apeqqutaatinnagit siulersuisunut ilaasortat 

ataatsimeersuarnermi qinerneqartut akornanni makkununnga isumaqatigiinnissaq 

pisariaqarpoq:  

1. Ingerlatseqatigiiffiup ingerlatsinermi ingerlataasa suussusaannik annertuumik 

allanngortitsinerit imaluunniit ingerlatseqatigiiffinnik immikkoortortaqarfiusussanik 

pilersitsineq, tassani Ingerlatseqatigiiffiup pigisaasa nalillit ilai annertuut aallarniutitut 

akiliutigineqartussaallutik.  

2. (i) Ingerlatseqatigiiffiup pigisaannik nalilinnik tamaginnik imaluunniit ilaannik 

annertuunik, (ii) pigisanik nalilinnik annertuunik toqqaannartumik imaluunniit 

toqqaannanngitsumik ingerlatseqatigiiffimmit immikkoortortaqarfiusumit 

pigineqartunik, (iii) toqqaannartumik imaluunniit toqqaannanngitsumik 

ingerlatseqatigiiffimmi immikkoortortaqarfiusumi aningasaatinit piginneqataassutinik 

tunisineq kiisalu  toqqaannartumik imaluunniit toqqaannanngitsumik 

ingerlatseqatigiiffimmi immikkoortortaqarfiusumi aningaasaatinit piginneqataassutinik 

pissarsinissamut pisinnaatitsissuteqarfiusumik imaluunniit 

pisinnaatitsissuteqarfiusinnaasumik allanik sakkoqarnissaq pillugu aningaasaatinit 

piginneqataassutinik nutaanik tunniussinissaq pillugu aalajangiineq. 

3. Aningaasaqarnermut tunngasut imaluunniit aalajangiinerit Illuatungeriit 

aningaasaliinerminnik illersuinissaannut annertuumik pingaaruteqartut pillugit 

aalajangiinerit. 

4. Ingerlatseqatigiiffiup suliaqarneranik unitsitsinissaq. 

6.3 Siulersuisunut ilaasortat ataatsimeersuarnermi Illuatungeriinnit aalajangersagaasumik 

suliaqarnermut nalinginnaasumik akissarsiaqartinneqarlutik aningaasarsiaqartinneqassapput, 

aammalu Namminersorlutik Oqartussat suliffeqarfinni Namminersorlutik Oqartussanit 

pigineqartuni aningaasarsiaqartitsinermut malittarisassiai malinneqassallutik.  

7. ATAATSIMEERSUARNEQ 

7.1 Ataatsimeersuarnermi aalajangiinerit tamarmik pisariitsumik amerlanerussuteqartut 

taasinerisigut aalajangiiffigineqassapput, tamatumani inatsisini imaluunniit malittarisassani 

allatut amerlanerussuteqarnissaq piumasaqaatigineqarsimanngippat.  

7.2 Illuatungeriit aammattaaq isumaqatigiipput, aalajangiinerit makkua immikkut annertuumik 

pingaaruteqartut aammalu inaarutaasumik akuerineqarnissaat ataatsimeersuarnermi 

aalajangiisinnaatitaaffiup ataaniittut, aatsaat ataatsimeersuarnermi isumaqatigiilluni 

akuerineqarsinnaasut: 

1. Aningaasaatinik qaffaanerit, Aningaasaliinissamut isumaqatigiissummi pineqartunut 

ilaatinneqanngitsut. 

2. Aktiaatinik tunniussinissamut akuersineq, takuuk immikkoortoq 13.1. 



 
ATSIORNEQARSIMASOQ 

 

Qupperneq 10/15 

3. Malittarisassanik allanngortitsinerit, ingerlatseqatigiiffinnut taamaallaat inatsisip 

allanngortinneqarneranik pissuteqanngitsut, taamaattoq takuuk immikkoortoq 7.2 1. 

4. Ingerlatseqatigiiffinnut inatsisitigut allatut ilusiliinerit, tassani aalajangiinissaq 

ataatsimeersuarnermi inatsisitigut pisussanngortinneqarsimalluni. 

5. Ingerlatseqatigiiffiup atorunnaarsinneqarnera. 

8. MALITTARISASSAT 

8.1 Illuatungiusut tamarmik immikkut Piginnittut isumaqatigiissutaanni aalajangersakkat ilaannik 

naleqquttunik Ingerlatseqatigiiffiup malittarisassaanni ilanngutsitsinissamik 

piumasaqaateqarnissamik pisinnaatitaapput. 

9. KUKKUNERSIUINEQ AAMMA UKIUMOORTUMIK NALUNAARUSIAQ 

9.1 Ingerlatseqatigiiffiup kukkunersiuisui Naalagaaffiup sioqqutsisumik akuersereernerata 

kingorna, KAIR-imi ataatsimeersuarnermi toqqarneqassasoq inassutigineqarpoq. 

Malittarisassat naapertorlugit toqqaanissamut piumasaqaatit naammassineqarsimappata, 

Naalagaaffik kukkunersiuisumut KAIR-imit inassutigineqartumut taasinissamut 

pisussaaffeqarpoq. 

10. PISSARSIASSAT 

10.1 Illuatungeriit isumaqatigiissutigaat, Ingerlatseqatigiiffiup siunertaa pingaarneq, tassaasoq 

inuiaqatigiinnut kalaallinut iluaqutaasumik Kalaallit Nunaanni attaveqaqatigiinnermik 

sunniuteqarluartumik peqalernissaa ingerlatsinissarlu, eqqarsaatigalugu, Ingerlatseqatigiiffik 

niuernermik tunngaveqartumik aammalu siunissami ungasissumi sinneqartoorfiusumik 

ingerlanneqassasoq. Illuatungeriit isumaqatigiissutigaat, sakkortuumik pissarsiassanut 

politikkeqartoqassanngitsoq, aammalu aningaasaatinik tigoriaannarneq atorneqanngitsunik 

peqassagaluarpat taakkua atugassiissutigineqarnissaannik immaqalu pissarsiassanik 

agguagarsititsinissaq pillugu aalajangiineq matuma siuliani allassimasut aallaavigalugit 

aalajangiiffigineqassasoq, taamaattoq Ingerlatseqatigiiffimmi ingerlatsinerup 

ineriartortinneqarnissaa aammalu peqqinnartumik aningaasaqarnikkut patajaallisaanissaq 

eqqarsatigineqassallutik. Illuatungeriit tassunga atatillugu ilisimavaat, ukiumi 

ingerlatsiviusumi aallarniutaasumi Ingerlatseqatigiiffiup naatsorsuutitigut angusai Mittarfinnik 

sanaartornermi aningaasaliinerni nalikilliliinernit annertuumik sunnerneqartussaasut. 

11. PAASISSUTISSIISARNEQ 

11.1 Ingerlatseqatigiiffiup siulersuisuisa qaammatit pingasukkaat naaneri tamaasa 

kingusinnerpaamik ullut 30-it qaangiunneranni Ingerlatseqatigiiffimmi pisuni ineriartornerit 

annertuut pillugit Illuatungeriit nalunaarfigisassavaat,  ilanngullugit aningaasaqarnikkut 

inissisimanerminut, sanaartornermik suliaqarnerit killiffiannut, missingersuutinut aamma 

ingerlatsinermut tunngatillugu. 

11.2 Siulersuisut aammattaaq Ingerlatseqatigiiffimmi ingerlatsinermut piffissamut naatsorsuutit 

qaammatit pingasukkaartunut ingerlaavartumik suliarisassavaat aammalu  Illuatungeriinnut 

nassiuttassallugit. Piffissamut naatsorsuutit qaammatit pingasukkaat pineqartut naanerisa 

kingorna kingusinnerpaamik ullut 30-it qaangiunneranni Illuatungeriit tigoreersimassavaat. 

12. INGERLATSEQATIGIIFFIMMUT ISUMAQATIGIISSUTIT 

12.1  Ingerlatseqatigiiffiup tassanilu aktiaatillit, siulersuisunut ilaasortat, pisortaatitat aamma 

/imaluunniit taakkununnga Qanigisaasut akornanni isumaqatigiissutit allanullu 

ingerlatsinermut tunngasut, Ingerlatseqatigiiffiup siulersuisuini ilaasortanit 

ataatsimeersuarnermi qinigaasunit sioqqutsisumik isumaqatigiilluni akuersisoqareernerani 

aatsaat isumaqatigiissuteqarfigineqarsinnaapput. Isumaqatigiissutit taamaattut 

allaganngorlugit pissapput aammalu niuerfimmi nalinginnaasumik atorneqartut politikkikkut 

aningaasaliisartunut arlaannaannulluunniit attuumassuteqanngitsumik 

isumaqatigiissutigineqassallutik ingerlatsivigineqassallutillu.  

12.2 Ingerlatseqatigiiffiup siulersuisui akuersitinnagit Illuatungiusumut imaluunniit tassunga 

Qanigisaasunut tunniunneqartut piaartumik utertinneqassapput, aammalu Ingerlatseqatigiiffik 

taamatut pisoqarsimanngitsutut isikkoqalerlugu inissisimalersinnissaa,  Illuatungiusup 

pineqartup imaluunniit tassunga Qanigisaasut qulakkiissavaat.  

13. AKTIAATINIK TUNNIUSSINEQ 

13.1 Akuersineq  

13.1.1 Ingerlatseqatigiiffimmi aktiaatinik tunniussinermi sumiluunniit sioqqutsisumik 

ataatsimeersuarnermi akuersisimanissaq piumasaqaataavoq. 

13.1.2 Piginnittut isumaqatigiissutaanni immikkoortoq 13-imi aktiaatinik tunniussisarneq pillugu 

aalajangersakkamut naapertuuttumik tunniussineq pisimappat aatsaat, Illuatungeriit 

Ingerlatseqatigiiffimmi aktiaatinik tunniussinissamut taamatut akuersinermut taasinissamik 

pisinnaatitaapput pisussaaffeqarlutillu. 

13.1.3 Siulersuisut aktiaatinik tunniussinissamut akuersisoqarnissaanik qinnuteqarneq tigugunikku, 

malittarisassat malillugit akuersinermik tunniussinissamut imaluunniit itigartitsinissamut 

piffissamut killissaliussap naammassineqarsinnaanissaanut, piffissaqartitsiviulluartumik 

akuersinermik tunniussinissaq pillugu taasinissaq siunertaralugu, Illuatungeriit immikkut 

ittumik ataatsimeersuarnissamut aggersassavai.  

13.2 Pisinissamut salliusussaatitaaneq 

13.2.1 Immikkoortoq 13.2-imi matumani aalajangersakkat malillugit Illuatungiusup aappaata 

Ingerlatseqatigiiffimmi aktiaataannik pisinissamut, Illuatungeriit tamarmik immikkut 

salliusussaatitaapput.  

13.2.2 Ingerlatseqatigiiffimmi aktiaatini tamakkerlugit (kisianni ilaannaanniunngitsoq, Takuuk 

immikkoortoq 13.4.3) pisiarinissaannik allamit  (”Alla avataaneersoq neqerooruteqartoq”),  

aningaasaqarnikkut taamatullu sutigut tamatigut Illuatungiusumut piviusumik 

attuumassuteqanngitsumit, bona fide neqeroorummik Illuatungiusoq neqeroorummik 

tunineqartoq tigusaqarpat, aammalu Illuatungiusup pineqartup taassuma (”Illuatungiusoq 

tunisisoq”) taamatut neqerooruteqarnerup akuerinissaa kissaatigippagu, Allamit 

avataaneersumit neqerooruteqartumit neqerooruteqarnermut atugassarititaasut assingi 

tunngavigalugit aktiaatiminik pisinissaanik Illuatungiusup tunisisup Illuatungiusup aappaa 

neqeroorfigissavaa.  

13.2.3 Pisinissamut salliusussaatitaanerup atornissaanik neqerooruteqarneq Illuatungiusumit 

tunisisumit allaganngorlugu nassiunneqassaaq, Allamit avataaneersumit neqerooruteqartumit 

neqeroorutip assilinera ilanngunneqassalluni, tassanilu pisinissamik neqerooruteqarneq pillugu 

paasissutissat attuumassuteqartut tamarmik allassimassallutik, ilanngullugit, kisianni 

taakkuinnaanngitsut, Allap avataaneersup neqerooruteqartup kinaassusaa, aktiaatit 

neqeroorutigineqartut akiat aamma akiliinissamut atugassarititaasut. 

13.2.4 Illuatungiusup aappaata pisinissamut salliusussaatitaanerminik atuinissaq kissaatigippagu, 

pisinissamut salliusussaatitaanerup atornissaa pillugu neqeroorutip Illuatungiusup aappaanit 

tiguneqareernerata kingorna ullut 90-it qaangiutsinnagit, Illuatungiusumit tamanna 

allaganngorlugu Illuatungiusumut tunisisumut ingerlatinneqassaaq. Aktiaatinut 

neqeroorutigineqartunut akiliutissaq atugassarititaasunut Allamit avataaneersumit 

neqerooruteqartumit neqeroorutigineqartunut naapertuuttumik uppernarsarneqassapput 

(taamaattoq Illuatungiusoq pisisussaq aktiaatit neqeroorutigineqartut pisinermi 

aningaasartaasa ilaanik allatut naatsorsuinissamut tamatigut pisinnaatitaatillugu, taakkualu 

aningaasanngortinnerinit allaanerusumik akilerneqassallutik,  aktiaatit tunniunneqarnerannut 

ulloq taanna pisinermut aningaasartat ilaasa aningaasanngortinneqartussaanngitsut nalingat 

tunngavigalugu aningaasanngorlugu akilerneqartussanut).  

13.2.5 Illuatungiusup aappaata aktiaatinut neqeroorutigineqartunut pisinissamut salliusussaatitaaneq 

atunngippagu, Illuatungiusoq tunisisoq immikkoortoq 13.2.4-imi akuersinissamut piffissamut 

killiliussap naaneranit qaammatit 6-it iluanni aktiaatiminik Allamut avataaneersumut 

neqerooruteqartumut tunisinissamik pisinnaatitaavoq, taamaattoqarneranili taamaallaat 

Illuatungiusup aappaata aktianik tigusinissamik neqeroorfigineqarnerani atungassarititaasunit 

pitsaanerunngitsut Allamut avataaneersumut neqerooruteqartumut atugassarititaasut 

tunngavigalugit tamanna pissalluni.  

13.2.6 Illuatungiusup tunisisup nalinginnaasumik misissuinermi ilaatillugu Allamut avataaneersumut 

neqerooruteqartumut Piginnittut isumaqatigiissutaata matuma imarisai pillugit paasissutissat 

aammalu Ingerlatseqatigiiffik pillugu paasissutissat allat taamaattut, pisisussaasinnaasup 

tigussallugit naapertuuttumik naatsorsuutigisinnaasannik, tunniussinissamut pisariaqartut, 

tunniunneqarnissaannut Illuatungiusup aappaa unneqqarilluni peqataassaaq, taamaattoq (i) 

Alla avataaneersoq neqerooruteqartoq tamanna pitinnagu nalinginnaasumik isertuussinissamut 

isumaqatigiissut, Illuatungeriinnik aamma Ingerlatseqatigiiffimmik naammattumik 

illersuisussaq, atsioreersimassagaa, (ii) Allamut avataaneersumut neqerooruteqartumut 

paasissutissat nalunaarutigineqarnerat Ingerlatseqatigiiffiup siulersuisuinit 

nakkutigineqassasoq ataqatigiissaarneqassasorlu, aamma (iii) paasissutissanik katersineq 

nalunaarutiginninnerlu Illuatungeriinnut imaluunniit Ingerlatseqatigiiffimmut 

naleqqutinngitsumik allaffissornikkut suliakkersuutaassanngitsoq, piumasarineqarlutik. 

Illuatungiusup tunisisup taamatut misissuinermut atatillugu aningaasartuutit akilissavai.  

13.2.7 Aktiaatit neqeroorutigineqartut Allamut avataaneersumut neqerooruteqartumut immikkoortoq 

13.2.5-imi qaammatinik 6-inik piffissaliinerup taaneqartup iluani tunniunneqarsimanngippata, 

Illuatungiusup aappaata pisinissamut salliusussaatitaanera aalajangersagaq matuma 

siulianiittoq naapertorlugu nutaamik atuuteqqilissaaq. 

13.2.8 Illuatungeriit pisinissamut salliusussaatitaanerat matumani ilaatinneqartoq, allannguutit 

pisariaqartut ilaatillugit atuuppoq, aamma Illuatungiusup aappaata akiliisinnaajunnaarnerani 

imaluunniit Ingerlatseqatigiiffimmi aktiaatinik pinngitsaaliissummik allatut 

piviusunngortinneqarneranni. 

13.3 Tuniseqataanissamut pisinnaatitaaneq 

13.3.1 Alla avataaneersoq Illuatungiusumit aktiaatinik tigusinermini Ingerlatseqatigiiffimmi 

Aalajangiisuusumik sunniuteqarnissamik angusaqarniarpat, alla avataaneersoq pisisoq 

peqatigisaanik Illuatungiusup aappaata Ingerlatseqatigiiffimmi aktiaataasa tamarmiusut 

tigunissaannik neqeroorfiginissaanut, Illuatungiusoq tunisisoq pisussaaffeqarpoq. 

13.3.2 Illuatungiusup aappaanut akuersaarnissamut piffissamut killiliussaq, Illuatungiusumit 

neqeroorutip tiguneranit ullunit 30-init sivikinnerusumik aalajangersarneqassanngilaq. 

13.3.3 Illuatungiusup aappaata tuniseqataanissamut pisinnaatitaanini atorpagu, tunniussineq akigititat 

aammalu atugassarititaasut allat aktiaatinik pisinermut atuuttut tunngavigalugit pissaaq, 

taamaaliornermi alla avataaneersoq Aalajangiisuusumik sunniuteqartussanngussalluni. 

13.4 Suliffissuup iluani aningaasanik nuussinerit 

13.4.1 Ingerlatseqatigiiffik Suliffissuarmut atasoq imaluunniit Pisortani Immikkoortortaq 

tunniussinerup nalaani Piginnittut isumaqatigiissutaat illuatungiusutut akuerisimappagu (i) 

Illuatungiusup aktiaatini Illuatungiusumut tunniussisumut Ingerlatseqatigiiffimmi 

suliffissuarmut atasumut tunniuppagit imaluunniit (ii) Illuatungiusup Ingerlatseqatigiiffimmi 

aktiaatai Illuatungiusumut tunniussisumut Pisortani Immikkoortortamut atassuteqartumut 

tunniuppagit,  aalajangersakkat immikkoortoq 13.1 – 13.3-imiittut atuutissanngillat.  

13.4.2 Ingerlatseqatigiiffimmut suliffissuarmut atasumut imaluunniit Pisortani Immikkoortortamut 

tunniussisoqarnera apeqqutaatinnagu, Illuatungiusoq tunniussisoq Ingerlatseqatigiiffimmut 

Suliffissuarmut atasumut imaluunniit Pisortani Immikkoortortamut pisisumut Piginnittut 

isumaqatigiissutaat naapertorlugu piffissami killiligaanngitsumi nammineq akiitsoqartutut 

pisussaaffeqalissaaq.  

13.4.3 Pisisoq kingusinnerusukkut Illuatungiusumut tunniussisumut Ingerlatseqatigiiffittut 

suliffissuarmut atasutut imaluunniit Pisortani Immikkoortortatut atorunnaarpat, aktiaatit 

Illuatungioqqaartumut (imaluunniit piffissami tassani Ingerlatseqatigiiffimmut suliffissuarmut 

atasumut imaluunniit Pisortani Immikkoortortamut) atassuteqarnerup atorunnaarnera 

aallarnerfigalugu atuutilersumik utertinneqassapput.  

13.5 Namminersorlutik Oqartussanit pisinissamut neqerooruteqarneq 

13.5.1 Namminersorlutik Oqartussat Ingerlatseqatigiiffimmi Naalagaaffiup aktiaataannik 

tamarmiusunik pisinissamik bona fide neqerooruteqarpata, Naalagaaffiup aamma 

Namminersorlutik Oqartussat akornanni tamanna pillugu isumaqatiginninniarnerni 

peqataanissamut Naalagaaffik piareersimavoq. 

13.6 Taamaallaat ataatsimoortillugit tunniussineq 

13.6.1 Illuatungiusoq allatigut Piginnittut isumaqatigiissutaat naapertorlugu Ingerlatseqatigiiffimmi 

aktiaatiminik tunniussinissamut pisinnaatitaappat, tunniussinissamut pisinnaatitaaneq 

taamaattoq Illuatungiusup pineqartup Ingerlatseqatigiiffimmi aktiaataannik ataatsimoortunik 

tunniussinermut tunngatillugu, taamaallaat atorneqarsinnaavoq. Illuatungeriit 

Ingerlatseqatigiiffimmi aktiaatimik ilaannaannik allamut avataaneersumut, 

Ingerlatseqatigiiffinnut Suliffissuarmut Atasunut imaluunniit Pisortani 

Immikkoortortaqarfimmut tunniussinissamik pisinnaatitaassanngillat.   

13.7 Aktiaatillit nutaat 

13.7.1 Aktiaatillit nutaat Piginnittut isumaqatigiissutaannut matumunnga akuersinissamik 

pisussaaffeqarput, aammalu Illuatungeriit Ingerlatseqatigiiffimmi aktiaatinik tunniussinerni 

tamaginni tamatuma pinissaanik piumasaqaateqarnissamik pisussaaffeqarput. 

14. AKTIANIK NUTAANIK PISINEQ 

14.1 Ingerlatseqatigiiffimmi aningaasaatit annertusitinneqassappata, Illuatungeriit 

Ingerlatseqatigiiffimmi aktiaatinik nutaanik, aningaasaatit qaffanneqarnissaat pillugu 

ataatsimeersuarnermi aalajangiinerup nalaani Ingerlatseqatigiiffimmi aktiaatiminnut 

naapertuuttunik, pisinissamut salliusussaatitaapput, tassani Aningaasaliinissamut 

isumaqatigiissut malillugu aningaasaatinik qaffaanerni tassani aalajangersakkat 

malinneqassallutik. 

15. QULARNAVEEQQUSIUSSINISSAP AAMMA TAASISINNAATITAANERIT 

ALLAMUT TUNNIUNNISSAASA INERTEQQUTIGINEQARNERAT 

15.1 Illuatungeriit Illuatungiusup aappaa akuersitinnagu Ingerlatseqatigiiffimmi aktiaatitik 

qularnaveeqqusiuteqqusaanngilaat imaluunniit allatut akiitsoqarfigileqqusaanagit, aammalu 

aktiaatit akiliutigineqaqqusaanngillat.  

15.2 Illuatungeriit aammattaaq ingerlatsinikkut piginnaatitaanerit Ingerlatseqatigiiffimmi 

aktiaatinut atasut, taakkuinnaatillugit allamut avataaneersumut tunniuteqqusaanngilaat. 

16. NAKKUTIGINNINNERUP ATTATIINNARNEQARNERA 

16.1 Namminersorlutik Oqartussat aamma Naalagaaffik tamarmik immikkut nammineq aamma 

Ingerlatseqatigiiffiup, ilanngullugit Namminersorlutik Oqartussanut (Piginnittut 

isumaqatigiissutaata atuutilernerata nalaani) KAIR-imut tunngatillugu, akornanni 

piginnittuusuni ingerlatseqatigiiffinni piginneqataaffigineqartuni tamaginni sukkulluunniit 

Nakkutiginninneq atuutsissavaat (ingerlatseqatigiiffiit taamaattut taaneqartarput 

”Ingerlatseqatigiiffiit piginneqataaffigineqartut”) .    

16.2 Namminersorlutik Oqartussat aamma Naalagaaffik Ingerlatseqatigiiffinni 

piginneqataaffigineqartuni piginneqataaffigisaminnik, qularnaveeqqusiivigineqartup  

qularnaveeqqusiinermik atuinerani Illuatungiusup qularnaveeqqusiussisup  

Ingerlatseqatigiiffiit piginneqataaffigineqartut ilaannut ataatsimut arlalinnulluunniit 

Nakkutiginnittussaajunnaarneranik malitseqartussamik, allanut avataaneersunut 

qularnaveeqqusiusseqqusaanngillat. 

17. SUMIGINNAANEQ 

17.1 Illuatungiusoq arlaleriarluni Piginnittut isumaqatigiissutaat imaluunniit Ingerlatseqatigiiffiup 

malittarisassai naapertorlugit pisussaaffimminik annertuumik sumiginnaasimappat, aammalu 

sumiginnaaneq annertooq taamaattoq arlaleriarluni pisoq tamanna pillugu 

peqqusissuteqarnerup (”Sumiginnaanermi peqqusissuteqarneq”) Illuatungiusumit 

sumiginnaanngitsumik peqqusissutigineqartup kingorna kingusinnerpaamik ullut 30-it 

qaangiunneranni unitsinneqarsimanngippat, Illuatungiusoq sumiginnaanngitsoq 

Illuatungiusup sumiginnaasup aktiaataannik tamakkiisumik ilaannaasumilluunniit 

pisinissamut pisinnaatitaavoq (immikkoortoq 13.6.1 apeqqutaanani).  

17.2 Sumiginnaanermi peqqusissuteqarneq atuuttussanngornissaminut, Illuatungiusumut 

sumiginnaasumut allaganngorlugu tunniunneqassaaq, Ingerlatseqatigiiffimmut siulersuisuni 

siulittaasumut aamma Illuatungiusup ilaasortaatitaannut assilinera tunniunneqassalluni, 

aammalu  Illuatungiusoq sumiginnaasoq tassaasimappat KAIR aamma  Namminersorlutik 

Oqartussani Naalakkersuisup Siulittaasuata Naalakkersuisoqarfianut tunniunneqassalluni.  

17.3 Sumiginnaaneq annertooq ”arlaleriarluni” pisutut isigineqarsinnaavoq aatsaat, 

Illuatungiusumit sumiginnaanngitsumit allaganngorlugu nalunaaruteqarneq siusinnerusukkut 

pisoq Illuatungiusumut sumiginnaasumut malinneqartussanngortinneqarsimappat, (tamannalu 

immikkoortoq 17.1 naapertorlugu Sumiginnaanermi peqqusissuteqarnerunngilaq) aammalu 

Illuatungiusup taassuma sumiginnaaneq annertooq ingerlatiinnarpagu, imaluunniit nutaamik 

piffissatigut qanittumut atassuteqartumik annertuumik sumiginnaappat. 

17.4 Illuatungiusup sumiginnaasup aktiaataasa pisiarinissaannut akigititassaq, Illuatungiusup 

sumiginnaanngitsup  Sumiginnaanermi peqqusissuteqarnerata atuuttussap nalaani niuerfimmi 

nalinganut aalajangiunneqassaaq, aammalu attaveqaqatigiinnermut suliassanik nalinginik 

aalajangersaanermi uppernarsaatilimmik immikkut ilisimasalimmit Illuatungeriit 

aningaaseriviannut aningaasaliisumut attuumassuteqanngitsumit aalajangersarneqassaaq. 

Nalinganik aalajangersaanermut aningaasartuutit Illuatungiusumit sumiginnaasumit 

akilerneqassapput. 

17.5 Illuatungiusup sumiginnaasup aktiaataannut pisinermut akigititaq aningaasanngorlugu 

akilerneqassaaq.  

17.6 Illuatungiusoq sumiginnaasoq matuma siuliani allassimasunut ilanngullugu annaasaqarnerit 

Illuatungiusup sumiginnaanngitsup aamma/imaluunniit Ingerlatseqatigiiffiup 

sumiginnaanerup malitsigisaanik annaasarisimasinnaasai, Kalaallit Nunaanni inatsisini 

maleruagassanut nalinginnaasunut naapertuuttumik, taarsiiviginissaannut pisussaaffeqarpoq. 

Illuatungiusoq sumiginnaanngitsoq, peqatigisaanik Illuatungiusup sumiginnaasup 

Ingerlatseqatigiiffimmi aktiaataannik tigusinissaq pillugu piumasaqaammik 

saqqummiussinani aatsaat, annaasaqarnerit taarsiiviginissaannik piumasaqarsinnaatitaavoq. 

17.7 Aamma Piginnittut isumaqatigiissutaannik annertuumik sumiginnaasoqarnersoq pillugu 

aaqqiagiinngissuteqarnerit, immikkoortoq 23 naapertorlugu isumaqatigiissitsiniarnermut 

eqqartuussivimmut suliakkiunneqarsinnaapput. 

18. OQALOATIGIINNEQ AAMMA ANNERTUSIARTORTOQARNERA 

18.1 Pissutsit Piginnittut isumaqatigiissutaanni matumani pineqartunut ilaasut pillugit Illuatungeriit 

akornanni isumaqatigiinngittoqalernerani (”Deadlock”), Illuatungeriit 

isumaqatigiinngissutigineqalersumut eqaatsumik, unneqqarissumik aammalu 

aaqqiissutissarsinissaq eqqarsaatigalugu pissuseqarnissamut aammalu 

isumaqatigiinngissutaasumut Illuatungiusunut tamaginnut naammaginartumik 

pilersitsiviulluartumik aaqqiissutissarsinissaq siunertaralugu oqaloqatigiinnissamut 

pisussaaffeqarput. 

18.2 Illuatungiusup nalunaarutiginnittup paasinninnera malillugu Deadlock-imi pisoqalersimasoq 

aammalu Illuatungeriit akornanni isumaqatiginninniarnerit aallartinneqarnissaa qinnutigalugu, 

Illuatungeriit tamarmik immikkut Illuatungiusup aappaanut allaganngorlugu 

nalunaarutigisinnaatitaavaat, tassanilu KAIR-imut tunngatillugu, isumaqatigiinngissutaasup 

aaqqiiviginissaa siunertaralugu, tassunga atatillugu aamma Namminersorlutik Oqartussat 

ilaatinneqarsinnaapput. 

18.3 Illuatungeriit Deadlock-imut tunngasoq, Deadlock pillugu nalunaaruteqarnermit ullut 30-it 

iluanni, unneqqarissumik isumaqatigiissutiginiarsarissavaat. 

19. PIGINNITTUT ALLATTORSIMAFFIANNI ALLATTUINEQ 

19.1 Aktiaatit piginnittut isumaqatigiissutaanni pineqartunut ilaasut, Ingerlatseqatigiiffimmi 

piginnittunut allattuiffimmi allanneqassaaq. 

20. ANINGAASARTUUTIT 

20.1 Illuatungeriit Piginnittut isumaqatigiissutaata isumaqatiginninniutigineqarneranut aammalu 

atsiorneqarneranut atatillugu nammineq siunnersortinut nammineq aningaasartuutitik 

akilissavaat. 

21. ATUUTILERNERA AAMMA ATORUNNAARNERA 

21.1 Piginnittut isumaqatigiissutaat Aningaasaliinissamut isumaqatigiissut naapertorlugu 

Naalagaaffiup Ingerlatseqatigiiffimmut aningaasaliinerata piviusunngortinneqarnera 

aallarnerfigalugu, atuutilerpoq. 

21.2 Piginnittut isumaqatigiissutaat Illuatungeriit Ingerlatseqatigiiffimmi aktiaatinik 

piginnittuutillugit atorunnaarsinneqarsinnaanngilaq aammalu pisussaaffiliisuulluni. 

22. ALLANNGUUTIT 

22.1 Piginnittut isumaqatigiissutaata allanngortinnissaanut Illuatungeriit isumaqatigiinnissaat 

pisariaqarpoq aammalu allaganngorlugu pissalluni.  

23. INATSISINIK TOQQAANEQ AAMMA ISUMAQATIGIISSITSINIARNEQ 

23.1 Piginnittut isumaqatigiissutaat Kalaallit Nunaanni inatsisit ataaniippoq.  

23.2 Illuatungeriit akornanni Piginnittut isumaqatigiissutaat pillugu imaluunniit tassunga 

tunngatillugu aaqqiagiinngissuteqarnerit suulluunniit, Isumaqatigiissitsiniartarfimmi 

isumaqatigiissitsiniarnermut sulianik suliarinninnermut Maleruagassat aalajangersarneqartut, 

Illuatungiusup Isumaqatigiissitsiniartarfimmut naammagittaalliornermut allakkiamik 

tunniussinerata nalaani atuuttut, atorlugit, Isumaqatigiissitsiniartarfimmi 

isumaqatigiissitsiniarnikkut aalajangiiffigineqassapput.  

23.3 Isumaqatigiissitsiniarnermut eqqartuussivik Kalaallit Nunaanni pilersinneqassaaq.  

23.4 Illuatungeriit immikkoortoq 23 manna naapertorlugu isumaqatigiissitsiniarnermut 

suliassaasinnaasut piunerat kiisalu isumaqatigiissitsiniarnermi aalajangiinerusinnaasut 

imarisaasa isertuussaatinnissaat pisussaaffigaat. 

Piginnittut isumaqatigiissutaat allaqqaarnera assigiimmik allassimasoq pingasunngorlugu 

atsiorneqarpoq, taakkunannga Illuatungiusut tamarmik immikkut kiisalu Namminersorlutik Oqartussat 

ataatsimik tigusaqarlutik. 

Ulloq:  

 

Kalaallit Airports Holding A/S 

sinnerlugu: 

 

 

  

Jóhannus Egholm Hansen, 

Siulersuisuni siulittaasoq 

 Peter Angutinguaq Wistoft, 

Pisortaq 

 

 

  

Danskit Naalagaaffiat sinnerlugu: 

 

 

  

Lars Løkke Rasmussen,  

Ministeriuneq 

 Peder Lundquist,  

Immikkoortortaqarfimmi pisortaq, 

Aningaasaqarnermut 

ministereqarfik  

 

Kalaallit Airports Holding A/S-imi 100 %-imik piginnittutut aamma illuatungiusutut 

politikkikkut akisussaasutut Piginnittut isumaqatigiissutaat akuerineqarpoq. 

 

Namminersorlutik Oqartussat 

sinnerlugit: 

 

 

  

Kim Kielsen,  

Naalakkersuisut Siulittaasuat 

 

 

 


